
Efni: Umsögn Kennarasambands Íslands um tillögu til þingsályktunar um framkvæmdaáætlun í 
jafnréttismálum 2020-2013. Þingskjal 102 -  102. mál.

Kennarasamband Íslands (KÍ) hefur fengið til umsagnar tillögu til þingsályktunar um 
framkvæmdaáætlun í jafnréttismálum fyrir árin 2020-2023, þingskjal 102, 102. mál. KÍ fagnar 
þingsályktuninni og styður hana en leggur áherslu á að fjárveitingar til allra málaflokka eru af 
skornum skammti og þyrfti að endurskoða þær svo þessi mjög svo þarfa og væna áætlun komist til 
framkvæmda.

KÍ leggur sérstaka áherslu á grein 15 um jafnrétti í skólastarfi og lýsir yfir ánægju sinni með 
fyrirætlanir um að fjölga kennaranemum og körlum í grunnnámi kennaranáms, auka viðurkenningu á 
störfum stéttarinnar, stuðning við kennara á fyrstu árum í kennslu sem og bæta starfsumhverfi og 
starfsþróun þeirra. Hér duga þó ekki orðin tóm.

Liður 15.1 Karlar og kennsla vekur þó sérstaka athygli og vill KÍ benda á að Samstarfsráð um 
starfsþróun kennara er ekki rétti aðilinn til að bera ábyrgð á aðgerðum þar sem það lauk störfum 30. 
september 2019 og ekki hefur verið tekin nein ákvörðun um hvar málefnum þess verður fyrirkomið.

Kennarasambandið telur að ábyrgð á þessu verkefni hljóti að vera Mennta- og 
menningarráðuneytisins sem fái til þess fjármagn og vinni verkefnið í nánu samstarfi við háskóla sem 
mennta kennara, KÍ og viðsemjendur þeirra í tengslum við kjarasamningagerð.

Ennfremur bendir KÍ á að í jafnréttisstefnu sinni sem sett var á síðasta þingi KÍ segir um 
endurmenntun og símenntun: Félögum og starfsfólki KÍ skal ekki mismuna í möguleikum til endur- og 
símenntunar eða til að sækja námskeið sem haldin eru til að auka hæfni í starfi.

